
 � Erməni adlandırılan hayların 
xalqımıza qarşı yüzilliklər boyunca yürütdüyü 
soyqırım siyasəti Azərbaycan tarixində qanla 
yazılan səhifələrdən biridir. Hayların minlərlə 
azərbaycanlını dini, irqi, milli mənsubiyyətinə 
görə doğma ocaqlarında qətlə yetirmələri heç vaxt 
unudulmur, yaddan çıxmır.

1918-ci il aprel ayı-
nın əvvəllərində Şamaxı 
və Göyçay qəzalarında 
azərbaycanlılara qarşı soy-
qırımı cinayəti Şamaxı 
rayon arxivində saxlanılan 

sənədlərdə də öz ifadəsini 
tapıb. 

O zaman çar Rusiyasının 
dağılması, Zaqafqaziyada 
siyasi idarəetmədə dağı-
nıqlıq, milli özünümüdafiə 
hərəkatının güclənməsi, iri 
güc dövlətlərinin imperia-
list mahiyyət daşıyan xarici 
siyasəti və müdaxilələri 
bölgədə ağır bir durum 
yaratmışdı. Belə şəraitdən 
yararlanmağa çalışan haylar 
qarşılarına azərbaycanlılara 
divan tutmaq, ərazilərimizi ələ 
keçirmək məqsədi qoymuşdu-
lar. Buna görə də bolşeviklər 
tərəfindən silahlandırılan 
daşnak S.Şaumyanın əlaltıları 
A.Lalayan və T.Əmiryanın 
başçılıq etdikləri silahlı quldur 
dəstələri 1918-ci il aprel ayının 
3-16-da Şamaxı qəzasının 
şimal-şərq hissəsində yerləşən 
kəndlərə silahlı basqınlar 
edərək dinc əhalini qətlə ye-

tirmiş, təsərrüfatlarını isə tala-
mışlar. Həmin günlərdə haylar 
Bakı şəhərində törətdikləri 
qırğınları Azərbaycan miqya-
sında genişləndirməyi nəzərdə 
tutduqları üçün Bakı Kom-

munasının himayədarlığı ilə 
qəzalarda əhali qətliamlarına 
başlamışlar. Bu çoxşaxəli 
hədəflər sırasında indiki 
İsmayıllı rayonunun inzibati 
ərazisinə daxil olan Şamaxı 
və Göyçay qəzaları istisnalıq 
təşkil etməmişdir.

Arxiv sənədlərinə 
əsaslanaraq, qeyd edim ki, İs-
mayıllı rayonunun 22 kəndində 
haylar tərəfindən soyqırımı 
aparılmaqla ümumilikdə 1597 
nəfər dinc sakin qətlə yetiril-
mişdir. Bu qanlı faciə qurban-
larının xatirəsinə 2015-ci ildə 
İsmayıllı şəhərində “Soyqırı-
mı” abidəsi ucaldılmışdır. 

Bu inzibati ərazi vahidi 
daxilində hayların törətdikləri 
soyqırıma məruz qalan yaşayış 
məntəqələri sırasında Tircan (o 
dövrdə bu kənddə 90 ev olub, 
600-700-ə qədər sakin yaşa-
yıb) dəhşətli hadisələrin şahidi 
olmuşdur. Bu kənddə törədilən 

qətliamlarda Zərgəran və 
Keyvəndi kəndlərinin hay-
ları da iştirak və bələdçilik 
etmişlər. Faciədən qurtulmaq 
istəyən sakinlərin bir hissəsi 
Maçaxı kəndi istiqamətinə, 
bir hissəsi isə Kəlfərəc kəndi 
səmtinə sığınmışlar. Silahsiz 

camaat quldurlara müqavimət 
göstərsə də, 360 nəfər (300 
kişi, 40 qadın, 20 uşaq) öldü-
rülmüşdür. 

Haylar qətlə yetirdiklərini 
tanınmaz hala salaraq elə 
yerdə basdırmışlar ki, 
sonradan onların 
məzarlığını tapmaq 
mümkün olmamış-
dır. Bu, hayların 
tarixi xislətlərindən 
(müsəlman-türk izinin 
itirilməsi, nişangahı-
nın olmaması) irəli 
gəlmişdir. 

Haylar anasını 
süngü ilə öldürərkən 
təsadüf nəticəsində 
meşə-kol ağacları 
arasında sağ qalmış 
Xavər Vəli qızının 
(1918-1986) və 
Qələm İsmayıl qızı 
Adıgözəlovanın 
(1916-1995) 
söylədiklərinə görə, 
Tircan kəndi o vaxt 
tamamilə yandırılmış, qarət 
edilmişdir.

Haylar Tircanı oda qala-
dıqdan sonra qonşu Maçaxı 
kəndinə keçmişlər. Həmin 
yaşayış məntəqəsi o zaman 
bölgənin əsas ticarət yolu 
(Bakı-Gəncə-Tiflis ticarət 
yolundan ayrılaraq Girdiman 
çayı boyunca Lahıca uzanan 
yol) üzərində yerləşdiyindən 
iri ticarət bazarları, karvan-
sarayları, bir neçə məscid 
və bəy mülkləri ilə bölgədə 

fərqlənmişdir. Xatırladaq ki, 
görkəmli ictimai və dövlət 
xadimi, yazıçı və xəritəşünas 
İsmayıl bəy Qutqaşınlının 
(1806-1869) şəcərəsindəki 
bəylər də burada yaşamışlar.

İsmayıllı rayonunun Ma-
çaxı kəndi Tircan inzibati ərazi 

vahidliyinə daxil olmaqla, 
Girdiman çayının sol sahilində 
dağlararası ərazidə meşə 
massivində yerləşir və 2 minə 
yaxın əhalisi vardır. Bu yaşa-
yış məntəqəsi mənzərəli təbii 
landşaft kompleksinə malikdir. 

2016-ci ilin aprel döyüşlərində 
erməni quldurlarına qarşı 
mərdliklə döyüşərək şəhid 
olmuş Mübariz Vahabzadənin 
(1993-2016) qəbri kəndin 
qəbirsitanlığında müqəddəs 
ziyarətgaha çevrilmişdir. 

Maçaxı qırğınının şahi-
di olmuş Reyhan Xəlilova 
və Güləmbər Əliyevanın 
söylədikləri hələ də yaşlı 
kənd sakinlərinin xatirəsindən 
silinməmişdir. Danışırlar ki, 
qonşu Tircan kənd əhalisinə 

qarşı ermənilərin törətdiyi 
qanlı qırğın zamanı silah-
sız sakinlər (əsasən yaşlılar, 
xəstələr, qadınlar və uşaqlar) 
evlərindən qaçıb Sərdəhar 
yaşayış məntəqəsinə pənah 
aparmışlar. 

Haylar Maçaxı yaşayış 
məntəqəsində daşı-daş üstə 
qoymadıqdan sonra Sərdəhar 
kəndinə daxil olub, məşəl 
atmaqla evləri qarət edərək 
yandırıb, 28 nəfər dinc sakini 
qətlə yetirmişlər. Təsadüfən 

sağ qalanlar isə Kəlfərəz, 
Zərnəva kəndləri istiqamətinə 
çəkilərək “Təbaşirlik yeri” 
adlanan talaya sığınmışlar. 
“Təpəluçan”, “Sandıq-
daş” adlanan yüksəklikdə 
düşməni izləyən mahir atıcı 
Oruc Ağadadaş oğlu Orucov 
(1937-ci ildə repressiyaya 
məruz qalaraq Sibirə sürgün 
edilmiş və orada yatalaq 
xəstəliyindən vəfat etmişdir) 
aynalı tüfəngindən hayların 
dəstə başçılarını öldürdükdən 
sonra quldurlar geri çəkilməyə 

məcbur olmuşlar. 
İsmayıllı rayonu ərazisində 

hayların soyqırımına məruz 
qalan kəndlərin ardıcıllığı 
Hacıhətəmli kəndinədək da-
vam etmişdir. 

Qəzada törətdiyi hayların 
soyqırımına türk əsgərləri son 
qoymuş, sakinləri bu dəhşətli 
qırğından xilas etmişlər. 

Qismət YUNUSOĞLU,  
Bakı Dövlət Universitetinin 

müəllimi

qarşı soyqırımı siyasətinin qurbanları 

 � O, dünyanın ən müxtəlif qaynar nöqtələrində 
baş verənləri fotoların yaddaşına köçürüb. “National 
Geographic”, “Time Photo”, “GEO” kimi nüfuzlu 
nəşrlərdə fotoları dərc edilib, “World Press Photo” 
(1983, 1986),  Fransanın “Xidmətlərinə görə” ordeni, 
UNİCEF-in “Ümid” mükafatı və bu kimi saysız-
hesabsız mükafatlara layiq görülüb. Azərbaycanda 
isə onu daha çox Qarabağı, daha doğrusu, Xocalı 
soyqırımını əks etdirən fotolarına görə tanıyırlar. 

Elə o dövrdən də 
Azərbaycan Reza Deqatinin 
yaradıcılığında və həyatında 
mühüm yerlərdən birini tutur. 
Hətta,  Parisdə Heydər Əliyev 
Fondunun təşkilatçılığı ilə 
2014-cü ildə fotoqrafın sərgisi, 
“Günahsızların qırğını” və 
“Odun cazibəsi” kitablarının 
təqdimatı da keçirilib. Fotoqraf-
la virtual söhbətimiz  onun yara-
dıcılığında Qarabağ mövzusu 
barədə oldu...

– Reza bəy, sizin yaradı-
cılığınızda müxtəlif mövzulu 
əsərlər var. Əsərlərinizin dün-
yaya verdiyi mesaj nədir? 

–Mənim fotoqrafiyamın 
əsasını müxtəlif insanlarda   
(özünü başqa insanın yerində 
hiss etmək bacarığı)    empa-
tiya yaratmaq, onların həyatı, 
dünyanı anlamasına səbəb 
olmaq və bir-birlərinə mehri-
ban, dost olmağa çağırmaqdır. 
İnsanları özlərini sevməyə, 
mədəniyyətlərini və eləcə də 
insanlığı sevməyə təşviq etmək. 
Fotolarımda bu cəhətləri qabart-
mağa çalışıram.

– Sizcə, münaqişəni işıq-
landıran fotojurnalist üçün 
əsas tələblər nədir? Peşəkarlıq, 
yoxsa cəsurluq?

–İlk növbədə, istənilən fo-
toqrafda ehtirasın olması vacib 
şərtdir. O, həqiqətən də gördüyü 
işi sevməlidir, təhlükədən 
xəbərdar olmalı, eyni zamanda  
qeyri-zəruri risklər etməməlidir. 
Cəsurluq isə həyatın bir parça-
sıdır.

– Azərbaycan ictimaiyyəti 
sizin daha çox Xocalı soy-
qırımı və Şuşada çəkdiyiniz 
fotolarınıza bələddir. Qarabağ 
müharibəsi dövrünü necə 
xatırlayırsız?

–  Xocalı qırğını baş 
verəndən sonra Qarabağda  bir 
neçə həftə oldum. Azərbaycan 
tərəfində  təlim keçməmiş 
əsgərləri və hərbçiləri xatır-
layıram. Azərbaycanlıların 
kifayət qədər hərbi təchizatı və 
silahı yox idi. Əksinə, ermənilər 
Rusiyanın dəstəyi ilə ağır hərbi 
texnikadan istifadə edirdilər. 
Başqa bir tərəfdən, insanla-
rın həqiqətən də Qarabağda, 
Xocalıda baş vermiş bu olaydan 
çox əziyyət çəkdikləri yadı-

ma düşür. Onlar hərbçi, polis 
deyildilər. Qətliamdan əziyyət 
çəkmiş insanlar mülki insanlar 
idi. Azərbaycan hərbçilərinin, 
polislərinin kifayət qədər hərbi 
materialları yox idi, ancaq onlar 
cəsur idilər.

– Bəs Xocalı qətliamı ilə 
bağlı hadisələri işıqlandırarkən 
nəyin şahidi oldunuz? Sizin 
üçün ən təsirli məqam nə idi?

– 1992-ci ildə Xocalıdan 
qaçıb gələbilmiş ailələr Ağda-

mın mərkəzində toplaşmışdılar, 
öz ailələrindən, yaxınlarından 
bir xəbər, soraq gözləyirdilər. 
Hərdən Qırmızı Xaç 
Komitəsinin nümayəndələri fev-
ralın 26-da qətlə yetirilmiş in-
sanların cəsədlərini gətirirdilər. 
Bu, son dərəcədi müdhiş anlar 
idi. Çünki sən insanların həmin 
cəsədlərin ətrafında toplaşdı-
ğını, öz ailə üzvlərini axtarıb 
tapmağa çalışmasını görürsən. 

– O illərdə hansı çətinliklə 
üzləşdiniz? Çünki xaricə mate-
riallar göndərmək çətin idi...

– Əsas işim jurnal fotoq-
raflığıdır. Həmin dövrdə jurnal 
fotoqrafı kimi, hər gün fotolar 
göndərirdim. Odur ki, işimi 
bitirməli, Parisə qayıtmalı 
idim, şəkilləri seçib agentliyə 
göndərməli, bütün mediada 
yaymalı idim.

Çətinlik əsas nəqliyyat 
tapmaq, Qarabağda baş vermiş 
hadisələrdən məlumat al-
maqla bağlı idi. Hara getmək 
daha təhlükəsizdir, hara daha 
təhlükəlidir kimi çətinliklər 
var idi. Ancaq daha çox vacib 
məsələ çəkdiyim kadrları 
göndərmək idi. Mən həmişə  
Qarabağda şahidi olduğum 
hadisələr barədə konfranslarım-
da, sərgilərimdə, kitablarımda 
danışmışam.

Uzun illər imkanlar yox 
idi, ancaq indi Azərbaycan 
hökuməti Xocalı, Qarabağ 
münaqişəsi ilə bağlı daha çox 
danışmağa başlayıb. Bu, dün-
yada görünür. İnanıram ki, bu 
vacib məsələdir, biz ədalətə nail 
olana qədər bunu izləməliyik. 
Vacib məsələlərdən biri odur 
ki, mən bir insan və fotoqraf 
kimi bu faciənin şahidi olmu-
şam və onu dünyaya yaymaq 
vəzifəmdir. 

– Siz Şuşada olarkən 
iki məktəblinin də şəklini 
çəkmisiniz. Uzun axtarışlardan 
sonra onlardan biri  Bəhramla 
görüşüb söhbətləşmişəm. Deyir 
ki, o vaxt  çəkdiyiniz şəkil 
onun uşaqlığından yeganə 
fotoşəkildir...

– Mən o oğlanları yaxşı 
xatırlayıram. Onlarla bir az 

söhbət də etdim. Nə danışdığı-
mız yadımda deyil. Çox şadam 
ki, onu tapmısınız. Bakıya səfər 
edəndə o oğlanlarla görüşmək, 
danışmaq istərdim. 

– Əcnəbi tamaşaçıların si-
zin Qarabağla bağlı əsərləriniz 
haqqında təəssüratları necədir? 
Sizdən münaqişə ilə bağlı daha 
çox nələri  soruşurlar?

– Həqiqət odur ki, bu 
məsələ dünyada az bilinir. Mən 
sərgilərimdə, konfranslarda 
Qarabağ münaqişəsi haqqında 
danışanda,  gəlib deyirlər ki, bu 
barədə biz bilmirdik. Çünki Av-
ropa və Amerikaya informasiya 
ermənilər vasitəsilə yayımlanıb. 
Ona görə də hər kəsin  bu faciə 
ilə bağlı məlumatı yaymasına 
ehtiyac var. 

–Heydər Əliyev Fon-
dunun vitse-prezidenti Ley-
la Əliyevanın təşəbbüsü 
ilə “Xocalıya ədalət!” 
məlumatlandırma kampa-
niyası davam edir. Qarabağ 
həqiqətlərini dünyaya çatdır-
maq baxımından görülən işləri 
necə qiymətləndirirsiz?

– Müxtəlif ölkələrdə 
“Xocalıya ədalət!” kampani-
yası çərçivəsində  keçirilmiş 
bir sıra layihələrin şahidi 
olmuşam. İnanıram ki, belə 
məlumatlandırma kampaniyası  
Xocalı həqiqətlərini dünyaya 
daha çox göstərmək üçün  doğru 
yoldur.

–  Azərbaycanla bağlı han-
sı layihə və planlarınız var?

–Daha çox fəaliyyətimlə 
bağlı Avropa ölkələrində, ABŞ-
da konfranslar təşkil edirəm. 
İstərdim ki, Qarabağla, Xocalı 
ilə bağlı əsərlərimdən ibarət 
kitab nəşr etdirim və bunları bir 
çox dillərdə dünyaya nümayiş 
etdirim. Dünyanın müxtəlif 
yerlərində “master klasslar” da 
təşkil edirəm. Məsələn, qaçqın 
düşərgələrində ustad dərslər 
təşkil etmişəm. Dünyanın 
müxtəlif ölkələrində tələbələrim 
var. İstərdim ki, Azərbaycanda 
daha çox hərtərəfli bir fotoqrafi-
ya, vizual art məktəbi fəaliyyətə 
başlasın. Çünki inanıram ki, 
Azərbaycanda istedadlı şəxslər 
çoxdur. Onların yaxşı müəllimə  
ehtiyacları var. 

– Yekun olaraq, fikirləriniz, 
arzularınız nədir?

–Hər şeydən əvvəl, 
istəyirəm ki, bu münaqişə sülh 
yolu ilə həllini tapsın, işğal 
olunmuş torpaqlar geri qaytarıl-
sın, 1 milyon məcburi köçkün 
öz doğma vətəninə geri dönsün. 
Ümid edirəm ki, Azərbaycan 
öz gözəlliyini dünyaya tanıtdır-
maq üçün tutduğu yolu bundan 
sonra da davam etdirəcək, istər 
hökumətin, istərsə də Heydər 
Əliyev Fondunun ölkənin 
zəngin mədəniyyətinin xaricdə 
tanıdılması üçün  gördüyü işlər 
davam edəcək.

Əfsanə BAYRAMQIZI, 
“Xalq qəzeti”

Reza DEQATİ:  
Son dərəcə  
müdhiş anlar idi...

Pərakəndə  ticarət dövriyyəsi artmışdır
 � 2018-ci ilin yanvar-fevral 

aylarında pərakəndə ticarət şəbəkəsində 
satılmış məhsulların dəyəri əvvəlki ilin 
eyni dövrünün səviyyəsini müqayisəli 
qiymətlərlə 2,5 faiz üstələyərək 5,3 milyard 
manata bərabər olmuşdur. 

Dövlət Statistika Komitəsindən aldığımız 
məlumatda deyilir ki, ticarət dövriyyəsinin 2,7 
milyard manatını ərzaq məhsulları, içkilər və tü-
tün məmulatları, 2,6 milyard manatını qeyri-ərzaq 
məhsulları təşkil etmiş və satılmış məhsulların 
dəyəri 2017-ci ilin yanvar-fevral aylarının 
göstəricilərini real ifadədə müvafiq olaraq 1,8 faiz 
və 3,2 faiz üstələmişdir.

Hesabat dövründə alıcıların son istehlak 
məqsədilə aldıqları mallara xərclədiyi vəsaitin 
45,3 faizi ərzaq məhsullarının, 5,3 faizi içkilər 
və tütün məmulatlarının, 17,9 faizi toxuculuq 
məhsulları, geyim və ayaqqabıların, 6,2 faizi 
elektrik malları və mebellərin, 5,7 faizi avtomobil 
yanacağının, 1,3 faizi əczaçılıq və tibbi malla-
rın, 0,7 faizi kompüterlər, telekommunikasiya 
avadanlıqları və çap məhsullarının, 17,6 faizi isə 
digər qeyri-ərzaq məhsullarının alınmasına sərf 
olunmuşdur.

2018-ci ilin yanvar-fevral aylarında istehlak 
məhsullarının 13,6 faizi ticarət müəssisələri, 

53,1 faizi fərdi sahibkarlar tərəfindən, 33,3 faizi 
isə bazar və yarmarkalarda satılmışdır. 2017-ci 
ilin eyni dövrü ilə müqayisədə pərakəndə ticarət 
dövriyyəsi real ifadədə müəssisələr üzrə 18,9 faiz, 
fərdi sahibkarlar üzrə 0,4 faiz, bazar və yarmarka-
lar üzrə 0,1 faiz artmışdır.

Hesabat dövründə əhalinin bir nəfərinə düşən 
orta aylıq pərakəndə ticarət dövriyyəsi 271,6 
manat və ya 2017-ci ilin yanvar-fevral aylarının 
göstəricisindən nominal ifadədə 17,6 manat çox 
olmuşdur. Ticarət şəbəkəsində bir ölkə sakini orta 
hesabla hər ay 137,5 manatlıq ərzaq məhsulları, 
içkilər və tütün məmulatları, 134,1 manatlıq 
qeyri-ərzaq məhsulları almışdır. 

Arıçılıq sahəsində statistik 
müşahidənin nəticələri açıqlanmışdır 

 � “Arıçılıq haqqında” Azərbaycan 
Respublikasının Qanununa uyğun olaraq arıçılıq 
sahəsində rəsmi statistika materiallarının istehsalını 
təmin etmək məqsədi ilə Azərbaycan Respublikasının 
Dövlət Statistika Komitəsi tərəfindən təşkil olunmuş 
statistik müşahidənin nəticələrinə görə 2017-ci 
ildə 21165 təsərrüfatda mövcud olan 271,7 min arı 
ailəsindən 3043,1 ton bal, 90,2 ton mum, 11,2 ton 
vərəmum, 8,1 ton güləm və 281,7 kq arı südü əldə 
olunmuşdur.

 Dövlət Statistika 
Komitəsindən verilən məlumatda 
bildirilir ki, balın 1 kiloqramının 
orta satış qiyməti 23,7 manat, 
mumun orta satış qiyməti 11,5 
manat, vərəmumun orta satış 

qiyməti 116,7 manat, güləmin 
orta satış qiyməti 56,7 manat, arı 
südünün 1 qramının orta satış 
qiyməti isə 4,9 manat olmuşdur.

2017-ci ildə 54,8 min ABŞ 
dolları dəyərində 6,5 ton bal 5 

ölkəyə ixrac edilmişdir ki, onun 
da 93,8 faizi Yaponiyanın payına 
düşür.

Ümumiyyətlə, “Arıçılıq 
haqqında” Azərbaycan Res-
publikası Qanununun qəbul 
edildiyi dövrdən sonrakı 9 
ildə arı ailələrinin sayı 1,9 
dəfə, arıçılıqla məşğul olan 
təsərrüfatlarda bir təsərrüfata 
düşən arı ailələrinin sayı 11,1-
dən 12,8-dək, bal istehsalı isə 
2,2 dəfə artmışdır.

Müşahidə zamanı arıçılıq 
təsərrüfatları bu sahənin daha da 
inkişaf etdirilməsi üçün dövlət 
tərəfindən güzəştli kreditlərin 
ayrılması, arıçılıq üzrə damazlıq 

təsərrüfatlarının yaradılması, bal 
satışı yarmarkalarının mütəmadi 

keçirilməsi, qablaşdırılmış 
və satışa çıxarılmış arıçılıq 
məhsullarının keyfiyyətinin 
yoxlanılması kimi  təkliflər 
irəli sürmüşlər.

Samirə ƏLİYEVA, 
“Xalq qəzeti”

31 Mart Azərbaycanlıların Soyqırımı Günüdür

Hayların azərbaycanlılara 

Qərb bölgəsinin tarixi məkanları ilə tanışlıq 
Şamaxı məktəblilərinin ürəyincə olacaq

 � “Ölkəmizi tanıyaq” devizi ilə keçirilən 
maarifləndirici tur-aksiyanın növbəti mərhələsi 
çərçivəsində Şamaxının ümumtəhsil məktəblərinin 
əlaçı və nümunəvi şagirdlərindən ibarət qrup 
martın 26-da səhər saatlarında Gəncə-Şəmkir-
Göygöl marşrutu üzrə respublikamızın qərb 
bölgəsinə yola salınmışdır.

Rayon rəhbərliyinin, təhsil 
işçilərinin və valideynlərin 
iştirakı ilə Şamaxı şəhərindəki 
Heydər Əliyev Mərkəzinin 
qarşısında keçirilən yolasalma 
mərasimindən əvvəl tur-aksiya 
iştirakçıları şəhərin mərkəzi 
parkında müasir Azərbaycanın 
qurucusu və memarı  Heydər 
Əliyevin abidəsini ziyarət etmiş, 
önünə çiçəklər düzərək ulu 
öndərin xatirəsinə ehtiramlarını 

bildirmişlər.
Yolasalma mərasimində 

çıxış edən Şamaxı Rayon 
İcra Hakimiyyəti başçısının 
müavini – ictimai-siyasi və 
humanitar məsələlər şöbəsinin 
müdiri Gülnisə Ələkbərova 
tur-aksiyaların yeniyetmələrin 
vətənpərvərlik tərbiyəsində, 
onların ölkəmizi, onun tarixini, 
mədəniyyətini, sosial-iqti-
sadi həyatını daha dərindən 

öyrənmələrində xüsusi 
əhəmiyyətindən danışmış, 
ulu öndər Heydər Əliyevin 
müəyyənləşdirdiyi gənclər 

siyasətinin hazırda uğurla davam 
etdirildiyini diqqətə çatdırmışdır.

Çıxış edən valideynlər 
məktəblilərə qayğıdan, onların 

vətənpərvər ruhda tərbiyəsinə 
göstərilən diqqətdən irəli 
gələn bu təşəbbüsə görə 
minnətdarlıqlarını bildirmiş, 
şagirdlər isə aksiyada iştirak 
etdiklərinə görə böyük sevinc 
hissi keçirdiklərindən danışmış-
lar.

Tur-aksiya iştirakçıları 
musiqi sədaları altında rəqs 
etmiş, Şamaxı Şəhər İncəsənət 
Təhsili Mərkəzinin şagirdlərinin 
çıxışlarına tamaşa etmişlər.

Müəllim və valideynlərin 
xeyir-duasından sonra 
məktəblilər onlar üçün ayrılmış 
avtobusla Gəncə şəhərinə yola 
düşmüşlər.

İlqar HƏSƏNOV,  
“Xalq qəzeti”nin bölgə 

müxbiri

927 mart 2018-ci il, çərşənbə axşamı


